
Fundarstjóri, góðir ráðstefnugestir – ég óska Félagi íslenskra bifreiðaeigenda til hamingju með afmælið.

Með stofnun FÍB fyrir 75 árum sáu framsýnir menn að slíkt félag hefði verk að vinna þar sem akstur og umferð eru annars vegar. Vegakerfi landsmanna hafði ekki slitið barnsskónum fyrir 75 árum – og hefur það kannski ekki ennþá að mati sumra – en í árdaga vegasamgangna varð strax ljóst að fleiri en ríkisvaldið höfðu verk að vinna í þessum mikilvæga málaflokki. Þar er bæði átt við hagsmuni bílstjóra og öryggismál.
Í frétt af stofnfundi félagsins segir meðal annars svo um tilgang þess:

Tilgangur félagsins er einkum sá að leitast við að sameina alla þá menn hér á landi sem áhuga hafa fyrir bifreiðaakstri og bifreiðanotkun, til þess að gæta sameiginlegra hagsmuna þeirra og stuðla að því að öll umferð verði sem öruggust og greiðust fyrir alla vegfarendur.
Þarna kemur sem sagt strax í ljós að öryggismál voru á verkefnaskrá FÍB og vildi félagið stuðla að því að umferð yrði sem öruggust og greiðust. Þetta er einmitt kjarninn í umferðarmálum okkar. Samgönguráðuneytið hefur á sinnu könnu yfirumsjón með þróun og lagningu vega og það hefur líka umferðaröryggi á sinni könnu. Í samgönguáætlun hverju sinni eru lykilorðin greiðar, öruggar og hagkvæmar samgöngur.

Umferðaröryggismál eru í dag tekin föstum tökum. Þau eru hluti af samgönguáætlun og um leið er þeim lagt til ákveðið fjármagn til að unnt sé að hrinda í framkvæmd nauðsynlegum aðgerðum. Árin 2007 til 2010 renna 1,7 milljarðar króna til aðgerða í umferðaröryggi. Það þýðir rúmlega 400 milljónir króna á ári.

Þessar aðgerðir snúast bæði um aukið umferðareftirlit og margs konar fræðslu- og áróðursverkefni sem beinast bæði að bílstjórum og verðandi þátttakendum í umferðinni. Nokkru fjármagni er einnig varið til beinna aðgerða sem snerta umbætur á umhverfi vega.
Allt þetta varðar aðhald og betrumbætur – hin hliðin á umferðarörygginu er hegðan okkar sjálfra eins og ég hef stundum áður minnst á. Við sjálf sem þátttakendur í umferðinni ráðum mestu um hvernig hún gengur fyrir sig og við getum lagt fram okkar skerf í þeim efnum.

Góðir fundarmenn.

Á dagskrá þessarar afmælisráðstefnu eru mikilvæg erindi um umferðaröryggi, hönnun vega, rannsóknir og hegðun okkar í umferðinni. Þetta eru mál sem þarf sífellt að hafa í umræðunni og þau eru í sífelldri þróun.

Við þurfum að hafa vakandi auga fyrir því sem er best, öruggast og hagkvæmast í hönnun mannvirkja. Þess vegna höfum við öfluga Vegagerð með stóru V-i sem ástundar víðtækar rannsóknir og leitar innan og utan landsteinanna eftir þekkingu og reynslu við verkefni sín. 

Við þurfum að stunda víðtæka upplýsingasöfnun og vandaðar rannsóknir á því sem aflaga fer í umferðinni, það er að segja slysum. Þess vegna höfum við öfluga slysaskráningu lögreglu,  Umferðarstofu og Vegagerðar og rannsóknir á orsökum umferðarslysa  hjá Rannsóknarnefnd umferðarslysa.
Við þurfum að uppfræða vegfarendur frá fyrsta degi þeirra í umferðinni og við þurfum að halda því áfram ævina út. Þess vegna höfum við Umferðarráð, samtök á við Samstöðu og fleiri aðila og einnig þar hefur FÍB verk að vinna.
Við stefnum öll í sömu átt í þessum málum. Við viljum sem mest umferðaröryggi, við viljum góð mannvirki og við viljum tileinka okkur nýjustu tækni til að auka umferðaröryggi. 
Ég óska ykkur góðs gengis í umfjöllun um þessi mál á ráðstefnunni í dag og ég hlakka til að fá fréttir og ábendingar um það sem kann að vera í okkar valdi að breyta til betri vegar.
Og ég endurtek að lokum: Til hamingju með afmælið.
